
	ГАГНААС

	(Өгүүллэг)

	 

	“Улсын хэвлэлийн газар” Улаанбаатар хотноо 1987 онд эрхлэн хэвлүүлсэн “ГАГНААС” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАГНААС

	 

	Ажилд анх орсон залуу мэргэжилтэнд амьдрал дээр аль хачин юм тааралдахыг тэр гэх вэ.

	Сургууль сая төгсгөсөн залуу инженер Ойдов Хүний голын баруун эрэг дээр суурьшсан хангай нутгийн нэгэн нэгдэлд орлогч даргаар томилогджээ.

	Дарга инженер хоёр бие биеэ их л өөрөөр төсөөлөн бодож байжээ. Дарга нь инженерээ нийслэл хотын эрдэм сурлагатай залуугийн нэг гэж дуулаад дэгжин илгэн хүрэм юм уу нийлэг эдээр хийсэн пальто өмссөн, сахлаа юм уу үс хуузаа ургуулсан, өндөр цагаан залуу санаанд нь бууж байжээ. Гэтэл түүний оронд техникумын ямар ч ангийн шавь охин огт хачирхалгүй «найз аа» гэж үерхэм насны нялтгар царайтай, усгал харцтай шувтан мөртэй намхан бор залуу монгол дээлтэй хүрээд иржээ. Ажиглавал энэ залуу морин дэл дээгүүр дарцаглан давхиж өсөөд аймгийн арван жилийн хайсан хашаа дүнзэн байшин дотор эрдэм боловсролын навч нахиагаа дэлгэсэн хөдөөгийн залуу сэхээтнээс гойд ялгарах юмгүй шиг. Харин оюутан нөхдийнхөө дунд «мэдлэг Ойдов» гэдэг содон хочтой байсныг нь даргын нүд хэчнээн гярхай ч гэсэн энэ даруухан бор залуугаас яахин олж харах билээ.

	Инженер бас энэ нэгдлийн даргыг «Бүхэл бүтэн шинжлэх ухаантай тэнцэх их дадлага туршлагатай сүрхий овжин хүн бий» гэж аймгийн намын хороон дээр хэлэлцэхийг дуулаад даргыгаа тухтай удаан хөдөлгөөнтэй, хүнгэнэсэн дуутай, догь бүдүүн эр угтах биз гэж төсөөлж байжээ. Тэгтэл төсөөлөн бодсон хүний нь оронд дэдгэнүүр хурдан хөдөлгөөнтэй, арын ширэнгэд ургасан чилгэр улиас шиг өндөр хөх хүн ширээний ард сууж байжээ.

	Тэр дарга инженерийн дипломын хавсралтыг сонирхон үзвэл цөөхөн дундтай, сайн онц голдуу дүнтэй суралцсан залуу болохыг сая мэдэж:

	— Чи чинь тэгэхлээр сургуульдаа дан онц дүнтэй суралцаж амжаагүй хүн юм аа? Чамайг чинь сүрхий сурлагатай хүн гэж танилцуулж байсан шиг санагдах юм, гээд «Энэ мань миний захисан хүн мөн үү, биш үү?» гэж эргэлзэн тэнсэх мэт орлогчоор томилогдож ирсэн хүнээ сүрхий ажиглажээ.

	Энэ алдартай даргын амнаас санаандгүй байтал төмөрлөг өнгийн жингэнэсэн дуу гарна гэж огт бодоогүй байсан Ойдов баахан ичингүйрэх мэт инээмсэглээд:

	— Тийм ээ, би алаг булаг л дүнтэй сурч байсан даа гэж аяархан дуугарвал дарга нь:

	— За тэр ч яах вэ. Танилцъя! Намайг Ядамжав гэдэг гээд тэмээлзгэнийн хөл шиг урт нарийхан хуруутай гараа сарвайхад Ойдов нэрээ хэлж хүүхдийн гар шиг үе болгонд нь хонхор гардаг богинохон могзгор хуруутай гараа хариу сунгажээ. Дарга,

	— Би энэ нэгдлийг толгойлж суугаа хүн. Гэтэл толгой минь мэддэг юмаар дульхан. Тэр дундаас техник механизмын талаар бол бүр ч паг суучхаад сүрхий доголдож талдаж байлаа. Ашгүй чи мэдлэг мэргэжилтэй хүн хүрээд ирлээ. Одоо би мэдэхгүй чадахгүй бүхэндээ чамайгаа л түшнэ дээ. Би өөрөө бол үнэндээ хөдөө хөхөрч гадаа гандаж практикаар л тэмтэрч зүтгэж яваа хүн гэж хэлэхэд нэрмэлийн аарцны хурууд шиг чилдэн хөх царай «хөдөө хөхөрсөн» гэдгийг нь батлах мэт санагдвал инженер золтой л инээд алдсангүй.

	— За тэгэхлээр миний мэдэхгүй мухарддаг юман дээр чи сурсан эрдмээрээ тусална. Чиний тулгамдсан зүйл дээр би хар практикаасаа хавьтах юм байвал нэмэхийг бодно. Ингээд хоёулаа энэ айлын ажилд зүтгэнэ дээ! гэж аминчлан захиж аргадах мэт хэлжээ.

	Ингэж танилцаад хэлэлцсэн ёсоороо ажиллаж байтал зул сарын хуучдаар ийм нэгэн явдал болов.

	Ядамжав дарга унтаж байгаад шөнө гэнэт сэржээ. Бөөр нь цухуйсан бөөрөнхий босоо пийшингийн ачаар үргэлж дулаан байдаг өрөө тасалгаа нь мөлүүхэн хүйтэн болсон байна. Дарга даараад сэрсэн бололтой. Хурган дотортой дээлээр давхар тумлайдан хучлаа. Угийн хөнгөн нойр нь үргэж дэрхийсэн ятуу шиг гэнэт сэрж замхарсан тул хэсэг зуур эргэж хөрвөж хэвттэл голын зүгээс тас няс хийх бүдэгхэн чимээ гараад байх шиг. «Юу вэ? Мөс үү? Гол хадаалж, гадаа ер нь тачигнасан хүйтэн хонолоо доо. Очиж очиж өнөө шөнө ингэж хүйтрэх гэж! Өглөө модонд гарна гэж байдаг. Үгүй ээ мөн хясаантайяа!» гэж сэтгэл зовнин боджээ.

	Тэр өглөө эрт хүн амьтан ажилдаа цуглах гэж яарч байхад Ядамжав дарга харин албан тасалгаанаасаа гадагшаа гарахаар яарч адгуу гараар ширээ шургуулгаа түгжиж цоожилж байжээ. «Еэ дээ гайтай хүйтэн хонолоо доо. Гадуур юу болоо бол?» гэсэн түгшүүрт асуулт өгзөгнөөс нь шивээд авсан мэт ухасхийн бостол инженер орж ирэв. Түүний араас уур цан маналзан орж ирэхийг үзвэл орлогч даргын хойноос бөөн гай үүд хаалгаар шургалах мэт тавгүй харагджээ. Орлогчийн нь нялтгар бор царайд урам хугарч, гайхаш тасарсан шинж ил байв.

	— За тавтай юу? Цаагуур чинь юу болж байна!

	Одоо ингээд гарахад бэлхэн биз? гэж давхцуулан давхцуулан асуусны цаад утга нь «Юу болоо вэ?» гэсэн түгшүүрт ганцхан асуулт байжээ.

	— Дарга минь, балраад байна аа. Модонд гардаг өнгөрлөө гэж эхэлтэл.

	— Үгүй —ээ, одоо тэр чинь яаж байгаа нь тэр вэ? гэж дарга адган гайхсанд;

	— Яах юу байх вэ? Тракторын мань мотор хага хөлдөж орхижээ гэсэнд даргын анигар нүд моторын тэр хагархайг инженерийн магнай дээрээс олж үзэх гэсэн мэт бүлтийн ширтээд;

	— Үгүй ээ тэр чинь одоо яахлаараа тэгдэг байна аа? гэхэд

	— Баларсан Дамбаас л болоод тэр! Маргааш модонд гарахаар бэлтгэж янзал гэсэн чинь маанаг гайхал чинь устай нь хонуулаад зад хөлдөөчхөж... гэж учирлавал...

	— Үгүй ээ мөн золиг оо! Тэр зузаан ширэм чинь тэгээд хагарчихдаг хэрэг байжээ. Яаж хагарах вэ? Арай тас няс гэж дуугарахгүй биз? гэж дарга нь сонирхсон ажээ.

	Энэ шал тэнэг ч юм шиг хачин асуулт залуу инженерт доромжлолт даажин, хорсголтой тавлалт мэт санагдан эгдүүг хүргэсэнд:

	— Яаж, ямар дуу гарч хагарсныг нь би мэдэхгүй. Хагарал нь яах аргагүй л хагарчихсан байна лээ. Та үнэмшихгүй байгаа бол өөрөө очоод шалгаад үз л дээ! гэж хэгжүүрхсэнд тэр хэгжүүн нь даргад бас халдсан мэт:

	— Үгүй ээ, чи юу яриад байна. Мотор хагарчихжээ гэдгийг чинь итгэхийн цаагуур итгээд байна. Урьд шөнө гадаа даанч тас няс хийгээд байсан юм. Би мөс хадаалж байна гэж бодож байсан юм. Тэгэх нь ээ нь мотор чинь хагарч байсан юм байж л дээ гэж дооглож шоглож байгааг ч бүү мэд, үнэн голоосоо хэлж байгааг ч бүү мэд, янзтай хачин юм хэлжээ.

	Ядамжав дарга дараа нь буруу гарын долоовор хуруугаа тохийлгон чичилж:

	— За тэр ч яах вэ. Нэгэнт хагарчихсан хойно одоо яая гэх вэ? Төлөвлөсөн ажлаа нураалтай биш, чи инженер хүн байна, түүнийгээ нэг аргалаад ууланд аваад гарч үз дээ! гэж тулгасанд залуу орлогч талийгаачийг босгож тулалдаанд оруулах тушаал авсан эмч мэт гайхаж:

	— Дарга минь хагарчихсан моторыг чинь би одоо яаж аргалах болж байна? гэж эргүүлж асуун татгалзсанд инженерийн аргагүйдсэн байдлыг дарга нь бас гайхсан янзтай:

	— Чи тэгээд арга чарга нээрээ мэдэхгүй юу? Сургуульд чинь заадаггүй юм уу? Үгүй ээ мөн хачин аа? Тэгвэл одоо яах вэ, цусаар гагнаад л үз дээ гэж зөвлөсөнд залуу инженер «дарга мань солиорчхов уу?» гэсэн янзтай хэдэн хором дуугүй ширтэн байснаа гэнэт: «Мэдлэг чадварыг минь басаж их доромжлох нь шив дээ?» гэж уур нь хүрсэн бололтой царай нь хувьсхийж:

	— Дарга аа, та одоо юу ярьж байна? Хага хөлдчихсөн тракторын моторыг цусаар гагна гэдэг чинь юу гэсэн үг вэ? гэж илтэд эгдүүцсэн аялгаар асуужээ.

	— Үгүй ээ чи чинь одоо цусаар гагнахыг мэддэггүй юм уу. Ном дэвтэрт чинь юм байдаггүй юм уу? Үгүй ээ мөн хачнаа! гэж үнэн голоосоо гайхан сонирхсон бололтой хэлжээ. Үүнд инженерийн өтгөн зэгсэн дотроос мэлтэлзэх харз адил сормууслаг хар нүдэнд уур уцаар туналзан:

	— За мэдэхгүй юм даа! Би хувьдаа хагарсан ширмийг цусаар гагнаж болдог гэдгийг чинь дуулаа ч үгүй, заалгаа ч үгүй, олж уншаа ч үгүй юм байна гэсэнд дарга,

	— Үгүй ээ бас хачин юм даа. Мэдмээр л юм даа! За за маргаад яах вэ. Ажил болохоо байлаа! Одоо гарцгаая! гээд тод харайн яаран гарахад инженер, хойноос урамгүйхэн дагалдав.

	Гадаа явган шуурга маналзан тэнгэр цэлмэж, балчир есийн үзэгдээгүй хүйтэн тачигнаж байлаа. Адгаж гүйн гарсан даргатай конторын үүдэнд бичээч хүүхэн, золтой л, халз мөргөлдсөнгүй, дуу алдан зог тусжээ. Түүний араас ерөнхий нягтлан бодох тэргүүтэй ууланд гарч мод хийлцэх хүмүүс цугларч айсуй харагдана.

	Хар даавуу дээлтэй өндөр хөх дарга тэгш мөртэй, хаалганы гуя хийхээр харуулдаж зассан банз шиг хавтгай цээжээ цэх болгож:

	— Үгүй ээ та минь, өнөөх модонд гарах тракторын мань мотор хага хөлдчихсөн гэнэ. Үгүй мөн золиг оо! Одоо яая гэх вэ, цусаар гагнаж үзэхээс... гэж цугларсан хүмүүст хэлээд бичээч тийш эргэж:

	— Аль вэ Ханд аа, чи гүйгээч! Айлаас ч юм уу, гэрээсээ ч юм уу, хэдэн яс олоод ир! Шатаах юм чинь, ямар ч яс хамаа байж уу! Мэдэв үү? гэж урт долоовор хуруугаар занган хэлэв. Дараа нь өнөөх хуруугаараа орлогчийн зүг дохиж:

	— За инженер ээ! Чи яваад малын бүлээн цус нэг жаахан олоод ир! гэсэнд

	— Дарга аа, би энэ хүйтэн өдөр тэр бүлээн цусыг чинь хаанаас олох вэ гэсэнд

	— Хаанаас ч хамаа байж уу! Цаад айл амьтнаар сураглахгүй юу? Малаас шприцээр соруулсан ч болно. Ганцхан бушуулж үз гэж дарга шаардлаа.

	Цүдгэр их харвинтай, майга хөлтэй, намхан бүдүүн ерөнхий нягтлан бодох хажуугаас нь:

	— Инженер ээ, чи нярвынхаар ор. Эхнэр нь сая хөнгөрсөн юм. Урьд шөнө байна уу, шөлний юм гарсан даг. Түүхий цус үлдсэн байх ч магадгүй гэж зөвлөв.

	Инженер илбийн юм олох даалгавар авсан жаал хүү шиг яаран нярвынх руу гүйлээ. Тэр зуур «Зугаатай юм болох нь. Намайг доромжилжээ гэхэд эднийг арай ингэмгүй юм даа... Тракторын моторыг цусаар гагнана гэнэ? Моторын тэр их халуун... бас даралт... мөн завхарчихсан юм боддог өвчтэй эр юм даа. Бас тэгээд энэ хар хүйтнээр халуун цус ол гэнэ шүү! Хярамцгийн хөлдүү цус л олдож магадгүй» гэж сэтгэл дотроо даргатайгаа марган бодоход инээд ч хүрмээр юм шиг, нэг бодоход уур ч хүрмээр юм шиг хачин санагдаж байлаа.

	Ерөнхий нягтлан бодохын инженерт үг зөвлөхийг сонсоод дарга «ашгүй чи энд байна уу» гэсэн шиг түүн тийш эргэж илбийн очроор дохих мэт аанай л долоовор хуруугаа гозойлгон зангаж:

	— Гэлэг ээ, чи яваад хэдэн хагадас залтас олоод ирж үз! Цаагуур чинь аж ахуйн хашаагаар хагалсан юм байна уу, үгүй юу? Хуурайхан шиг л юм бодож үзээрэй! гэж даалгасанд нягтлан бодох «За!» гэж яаран зөвшөөрсөн боловч хөл нь хэл шигээ шалмаг хөдөлж өгөхгүй байгаа бололтой зараа шиг хайвга хайвга хийсээр түлээний хашаа руу алгуурхан бөмбөрөв.

	Инженерийн аз болоход нярвын авгайг нярайлахад гаргасан хонины цуснаас жаахан түүхий цус саванд үлдсэн байв. Түүнийг сэнжтэй төмөр аяганд хийж авч ирвэл гараашны дэргэд хэдийн түүдэг гал өрдөж бичээчийн авчирсан ясыг шатааж байжээ.

	Хэргийн эзэн Дамба тракторч ч ирчихсэн байв. Энэ хонин шар нүдтэй, унжуу хамартай урвагар залуу азарган нэхий дээл, том хар эсгий гутал үнэгэн лоовуузтай лүглийн зогсох нь тракторын гэм зэмтэй жолооч даргадаа зэмлүүлж байгаа биш, харин саяхан ойгоос баригдаж ирсэн зэрлэг баавгай өндөр хөх шонгоос уяатай зогсож байгаа мэт харагдаж байжээ. Ядамжав илбэт долоовроороо чичлэн:

	— Үгүй ээ, Дамбаа чи чинь одоо яахлаараа тракторынхоо моторыг хага хөлдөөчихдөг билээ? гэсэнд

	— Өглөө бэлхэн байлгана гэхлээр нь устай нь хонуулчихсан чинь хага хөлдчихдөг новш байж л дээ гэж тэр тракторч ер юм болоогүй юм шиг гудиггүй хэлжээ.

	— Үгүй мөн хариуцлагагүй хүн ээ! Яг эгзэгтэй ажил дээр ингэж хяссанд орвол чи миний толгойг хага цохичихсон бол шулуун байсан юм. Даанч яачихсан хүн бэ чи... гэхчлэн зэмлэхэд цаадах нь даргын нүүр өөд мэлрээ шар нүдээр дув дуугүй ширтэх нь «Даргын энэ шомбон толгой нээрэн мотороос бөх болов уу?» гэж гайхан бясалгах мэт.

	Ядамжав дарга нь нярвын төмөр уурыг авчруулж шатаасан ясаа нунтаг болгон нүдүүлж бор саарал өнгийн гурил шиг юм болгов. Түүнийгээ инженерийн олж ирсэн цусаар зууруулж моторын хагархайг шавуулж ан цавыг чигжүүлжээ. Тэгснээ гэнэт мартсан юмаа санаж:

	— Пээ та минь! Гагнуур бий бил үү? гэж сэтгэл түгшин дуу алдсанд тракторч Дамба гэмээ наманчилж унжуу хамраараа газар онгилох гэсэн мэт дуугүй хоёр гурав дохисхийгээд явж (паялник) гагнуур олж ирэв. Ямар азаар, түүнд энэ багаж байв аа гэж дор бүрнээ гайхан ярилцав. Тэгээд мөнөөхөн цус ясны чигжээс шаваасаа халуун гагнуураар сайтар шарж ширээн хэншүү ханхлуулав.

	Ингэж цусаар гагнасан мотортой трактороо асаагаад үзвэл дажгүй хүрчигнэж байхыг үзэж гайхан шагшсаар модонд гарцгаажээ. Ганцхан Ойдов инженер л өндөр даргынхаа энэ гүрэм дором шиг хачин гагнаасанд итгэж ядан «Одоо эс гэхэд хэдэн цагийн дараа, өнөө эс гэхэд маргааш энэ гагнаас магад ханзарна даа» гэж санаж энэ хүйтэн өдөр ууланд яаж хөглөх бол гэж битүүдээ их л санаа зовж байжээ.

	Тэгтэл сайн бороолсон бэртэнгэ шиг цус ясны зуурмагаар шавж гагнасан тэр трактор дажгүй хөдөлсөөр өдөр сар улирааж байхыг нүдээр үзэж инженер гайхаж барахгүй байжээ. Тэгээд «өнөөх бүхэл бүтэн шинжлэх ухаантай тэнцүү дадлага туршлага гэгчийн нь нэг энэ байж дээ» гэж даргыгаа ойшоон хүндэтгэх болсон ажээ. Энэ гайхалтай гагнаасны учрыг шинжлэх ухааны үүднээс сонирхож нэг удаа даргаасаа асууруун:

	— Дарга аа, та цус ясны зурмагаар ган ширэм гагнаж болно гэж хаанаас яаж мэдээ вэ? гэсэнд цаадах нь:

	— Үгүй ээ, түүнийг чинь би мэдсэн юм биш. Ардууд мэддэг юм. Ер нь тэгээд чи бид нар ардуудтайгаа мах цусны холбоотой байвал олон юм мэдэж авч, их юм бүтээж чадна шүү, гэжээ.

	Түүнээс хойш Ядамжав даргын чилдэн хөх царай залуу инженерийн сэтгэлд хөдөлмөр тэмцэлд хатаагдсан эрхэм коммунист хүний гянт болдоор бүтээсэн хөрөг дүр шиг санагдах болж билээ. Ойдов инженер энэ олби оготно шиг овжин даргынхаа сэдэж гаргасан санааг эрдэм номоороо зураг төсөлж болгож, хоёул хэд хэдэн механик төхөөрөмжийн зүйл хаягдал төмрөөр амжилттай хийж босгоод ажилдаа хэрэглэсэн ажээ. Дарга нь инженерээ «алаг булаг дүнтэй ч аргагүй толгойтой аавын хүү» гэж бас магтах болсон ажээ.

	Ийнхүү дарга орлогч хоёр гар нийлэн зүтгэдэг байсныг сонсвол өнөөх цус ясны гайхамшигт гагнаас олныг үзсэн овжин даргын их дадлага туршлага, залуу инженерийн эрдэм мэдлэг хоёрыг бат гагнаж туурвин бүтээхийн их хүчин болгосон мэт сэтгэгднэм билээ.

	 

	1972 он

